
3.1.- Na aula

Cando precisamos traballar con
moitos datos o máis habitual é
agrupalos para facer máis
entendible a información que se
pode tirar deles, mesmo é
frecuente representar esa
información de xeito gráfico.

Unha infografía ou información
gráfica é unha representación
visual de datos ou de
coñecementos destinada a mostrar información complexa de forma rápida e clara. Dende
que en 1626 Christoph Scheiner deseñou a primeira infografía, este recurso evolucionou de
maneira importante, especialmente coa utilización da informática.

Un tipo especial de infografía son os gráficos, que permiten mostrar datos, habitualmente
numéricos, de maneira que se poida ver claramente as relacións matemáticas ou
estatísticas que manteñen entre si. Posiblemente son as infografías máis empregadas e
poden ser de diferentes tipos: de barras, circulares, con pictogramas, etc.

Para analizar a situación da muller no ámbito laboral en comparación coa situación do home,
pode ser útil a presentación da información de maneira gráfica, para facela máis
doadamente entendible.

Proposta de actividade

Busando micromachismos

A finais dos anos 90 a serie americana Ally
McBeal, que se desenvolvía nun bufete, causou
certa polémica por presentar un baño unisex. Algo tan aparentemente funcional e sen
carga ideolóxica pode ser tamén un lugar de discriminación.

Tes reparado nos carteis dos baños? En moitos preténdese dar unha imaxe de
modernidade co seu deseño, mais cando inclúen un espazo específico para persoas

https://pt.wikipedia.org/wiki/Christoph_Scheiner


con discapacidade, en cal dos dous o inclúen? Se teñen un lugar para poder facer os
cambios de cueiro das crianzas, están nos dos homes ou nos das mulleres? E que
dicir desas outras propostas moito máis creativas...

Estas que ves son iconas recollidas de distintos baños. 

Ferramenta TIC

Podes pedirlle ao alumnado que recolla outras imaxes de baños nas que
se faga palpable o deseño discriminatorio, ou non. Tamén podes pedirlle que
redeseñe novas iconas para espazos do centro. Esta aplicación pode ser unha boa
axuda.

Acceso á ferramenta: https://notegraphy.com 

Proposta de actividade

Clasificando mulleres traballadoras

No libro Carreiro, P. (2014).: Historia das mulleres galegas. Das marchas nómades á
Marcha Mundial das Mulleres. Baía Edicións. A Coruña. Preséntanse diferentes
categorías de mulleres ao longo da historia das mulleres en Galiza.

“MULLERES PRURIEMPREGADAS. Calquera pode pensar moi atinadamente que,
en troco polo esforzo, aquelas mulleres hipertraballadoras sacarían polo menos unhas
pingües ganancias(...) A súa era unha economía de subsistencia coa que malamente
alimentaban a familia. Aínda que facían de todo, mesmo a roupa de vestir, para
poderen mercar cousas básicas -louza, remedios, apeiros- precisaban liquidez,
cartos, e iso, por moito que cavasen, non llo daba a horta. Tiñan que buscalo noutro
lugar. O de andaren ao xornal era un dos traballos cos que complementaban aquela
miserenta economía. Como xornaleiras traballaban na propia aldea, en aldeas
veciñas e mesmo fóra de Galicia. Un terzo das bandadas que ían segar a Castela
eran mulleres. As criaturas deixábanas seguramente a cargo das avoas, mulleres ao

https://notegraphy.com/

cabo, que durante séculos proveron e
aínda provén de servizos a sociedade
como se fosen o Estado do benestar.”

“LUMPEMPROLETARIAS. As condicións
laborais daquelas primeiras obreiras eran
miserentas. Tocante ao soldo,
pagábanlles a metade ou menos que aos
homes. Tocante ás leis, incumpríanas
máis alegremente con elas. Tocante ao
despedimento, as mulleres eran quen
primeiro chimpaban en caso de crise.
Digamos que eran lumpemproletariado.
Por riba, os homes víanas como
competidoras que só traerían baixadas
de salarios, como se lles apón hoxe ás

persoas inmigrantes. Mais as mulleres, lonxe de seren competidoras, foron potentes
compañeiras de loita pola mellora das condicións laborais. Participaron en folgas e
morreron pola causa obreira, como ocorreu na folga xeral da Coruña de 1901,
reprimida polo exército. Non en balde, pois as leis laborais tiveron que asumir a
xornada de once horas -once horas!-, a prohibición de traballar antes dos 16 anos ou
o descanso do parto. Outra cousa, claro, era o incumprimento habitual que os patróns
facían da lei.”

Pídelle ao teu alumnado que detecte ou invente outras categorías nas que cre que se
podería encadrar a situación da muller e que redacten unha pequena descrición.
Unha vez que as teñan escrito, pódese plasmar toda a información nunha infografía.

http://canva.com É unha aplicación que
permite o deseño de diferentes documentos partindo de
unha infinidade de modelos. Unha das categorías nas
que aparecen clasificados estes modelos son as
infografías.

http://creativecommons.org/licenses/by-sa/4.0/
http://canva.com/

